
			निवेदन 

			श्री. मिलिंदमाधव विरचित श्री. कालभैरव स्तोत्र आणि श्री कालभैरवाची आरती येथे दिलेली आहे. आपण इंडेक्स वापरून पुढील पानांवर जाऊ शकता. मुखपृष्ठावरील श्री. कालभैरवाचा फोटो श्री क्षेत्र चिपळूण (जिल्हा रत्नागिरी) येथील श्री देव जुना काळभैरव आणि श्री देवी जोगेश्वरी या देवतांचा आहे.

			मूळ रचना : श्री. मिलिंदमाधव 

			ई -बुक निर्मिती : श्री. हेमंत जोशी

		

	
		
			॥ श्री कालभैरव वरद स्तोत्र ॥

			ॐ नमो श्रीगजवदना । गणराया गौरीनंदना । विघ्नेशा भवभय हरणा । नमन माझे साष्टांगीं ॥१॥ नंतर नमिली श्रीसरस्वती । जगन्माता भगवती । ब्रह्मकुमारी वीणावती । विद्यादात्री विश्वाची ॥२॥ नमन तैसें गुरुवर्या । सुखनिधान सद्गुरुराया । स्मरुनी त्या पवित्र पायां । चित्तशुद्धि जाहली ॥३॥ थोर ऋषिमुनी संतजन । बुधगण आणि सज्जन । करुनी तयांसी नमन । ग्रंथरचना आरंभिली ॥४॥ पूर्वकाळीं एकदां अगस्त्य ऋषी । भेटले कार्तियेकस्वामींसी । नमस्कार करुनी तयांसी । प्रश्न विचारू लागले ॥५॥ तेहतीस कोटी देव असती । प्रेत्येक आपणच श्रेष्ठ म्हणती । सामान्य माणसाची मती । गुंग होऊनी जातसे ॥६॥ गाणपत्य म्हणती गणपती । शाक्त म्हणती महाशक्ति । स्मार्त म्हणती पशुपती । वैष्णव म्हणती श्रीविष्णु ॥७॥ नाना देव नाना देवता । प्रत्येकाची ज्येष्ठश्रेष्ठता । आपापल्या परीनें भक्ता । आकर्षुनी घेतसे ॥८॥ हा श्रेष्ठ कीं तो श्रेष्ठ । कोण कोणाहुनि कनिष्ठ । हें न कळल्याने स्पष्ट । मन संभ्रमीं पडतसे ॥९॥ कोणी म्हणती कालभैरव । हाच खरा महा देव । तयाचे कृपेनें सदैव । सकल कल्याण होतसे ॥१०॥ कालभैरव हा देव कुठला । कैसा त्याचा उद्‍भव झाला । हें जाणण्याची मला । आतुरता फार लागली ॥११॥ तरी आतां कृपा करुनी । कोणता देव श्रेष्ठ सर्वांहुनी । तें मज सांगावे समजावुनी । उपकार मोठे होतील ॥१२॥ तेव्हां स्कंदानीं अगस्तीसी । जी कथा सांगितली अपूर्वसी । ती सांगतों सर्वासी । म्हणे मिलिंदमाधव ॥१३॥ सुमेरू पर्वतावरी एकेकाळीं । ब्रह्मादि सकळ देवमंडळी । चर्चा करीत होती बसली । तेव्हां काय जाहलें ॥१४॥ ऋषी आणि मुनीजन । सर्वानी एकत्र जमून । सुमेरूवरी केलें आगमन । घेतलें दर्शन देवांचें ॥१५॥ ब्रह्मदेवासी हात जोडून । त्यांनी केला एक प्रश्न । ‘देवांमाजी सर्वश्रेष्ठ कोण । प्रभो आम्हां सांगावें’ ॥१६॥ तेव्हां त्या ब्रह्मदेवानें । स्वसामर्थ्याच्या अहंकारानें । आणिक अतिशय अविचारानें । उत्तर दिलें झडकरी ॥१७॥ मी संपूर्ण सृष्टीचा निर्माता । स्वयंभू अनादि ब्रह्म असतां । माझी असामान्य श्रेष्ठता । स्वयंसिद्धच आहे कीं ॥१८॥ ब्रह्मदेवाची गर्वोक्ति ऐकून । क्रोधायमान झाले ऋतुनारायण । म्हणाले, ‘हे आहे तुझे अज्ञान । सत्य तूं न जाणसी ॥१९॥ मी विश्वाचा पालनकर्ता । मीच सृष्टिचा नियंता । मीच गतिशक्तीचा कर्ता । प्रत्यक्ष यज्ञस्वरूप मी ॥२०॥ मी आहे परमज्योती । मीच आहे परागती । केलीस सृष्टीची उत्पत्ति । माझ्याच प्रेरणेनें तूं ॥२१॥ अर्थात तूं श्रेष्ठ नसून । मीच आहे श्रेष्ठ जाण । स्वतःकडे घेसी मोठेपण । काय तुला म्हाणावें’ ॥२२॥ झालें, ऐसें जुंपले भांडण । ‘मीच श्रेष्ठ’ म्हणती दोघेजण । शेवटीं ‘वेदांसी विचारूं आपण’ । ऐसें त्यांनीं ठरविलें ॥२३॥ ऋग्वेद आणि यजुर्वेद । सामवेद आणि अथर्ववेद । यांच्याशीं केला वादविवाद । ‘श्रेष्ठ देव कोण असे?’ ॥२४॥ ऋग्वेद म्हणे ‘ज्याचेपासून । सर्वांचे होतें प्रवर्तन । ज्यांत भूतमात्रांचा विलय जाण । तोच रुद्र श्रेष्ठ असे’ ॥२५॥ यजुर्वेद म्हणे विचार करून । ‘योगद्वारें होतें ज्याचें अर्चन । यज्ञयागांचा स्वामी स्वयंप्रमाण । शिव तो श्रेष्ठ जाणावा’ ॥२६॥ साम म्हणे ‘ज्यामध्यें विश्वाचें भ्रमण । योगीजन करिती जयाचें ध्यान । ज्याच्या तेजें ब्रह्मांड उजळे पूर्ण । एक त्र्यंबक श्रेष्ठ तो’ ॥२७॥ अथर्व देई तसेंच उत्तर । म्हणे ‘जो भक्तांचे दुःख करी दूर । तोच कैवल्यरूप श्रीशंकर । श्रेष्ठ असे सर्वांहुनी’ ॥२८॥ वेदांचे उत्तर ऐकून । ब्रह्मा आणि नारायण । दोघांनीहि संतापून । निंदा केली शिवाची ॥२९॥ तोंच अमूर्त प्रणव सनातन । मूर्त स्वरूप करुनी धारण । म्हणे ‘स्वयंज्योति शंकर भगवान । सर्व देवांत श्रेष्ठ असे’ ॥३०॥ तरीहि दोघांचें भांडण । संपले नाहीं मुळींच जाण । दूर होईना त्यांचें अज्ञान । तेव्हां चमत्कार जाहला ॥३१॥ दोघांच्यामध्यें एक विराट । दिव्य प्रकाशज्योत झाली प्रगट । त्या ज्योतीचा लखलखाट । विश्वव्यापी भासला ॥३२॥ हां हां म्हणतां ज्योतिर्मंडलीं । एका बालकाकृति दिसूं लागली । दिव्य तेजप्रभा आगळी । मुखावरी विलसतसे ॥३३॥ वर्ण शुद्धनीलांजनासमान । त्रिनेत्र विचित्र नागभूषण । त्रिशूळ वाजवी खणखण । शिवाचा अंशावतार तो ॥३४॥ ज्याला बघुनी प्रत्यक्ष काळ । भयभीत होई कांपे चळचळ । ‘कालभैरव’ नावें सकळ । संबोधिती तयाला ॥३५॥ दुष्टांचें तो करी दमन । यास्तव ‘आमर्दक’ नामाभिधान । भक्तांचे पाप करी भक्षण । म्हणुनी ‘पापभक्षण’ तो ॥३६॥ ‘कालराज’ हेहि नांव त्याचें । रक्षण करी तो काशीक्षेत्राचें । पारिपत्य करुनी पाप्यांचें । शासन घोर करीतसे ॥३७॥ अंगीं विश्वोद्धारक शक्ति । त्रिलोकीं जयाची थोरकीर्ति । ऐसी पाहुनी बालमूर्ति । ब्रह्मदेव त्यासी बोलला ॥३८॥ ‘माझ्या पांचव्या मुखापासुनी । जन्म तुझा झाला म्हणूनी । मला आतां शरण येऊनी शुभाशीर्वाद घेई तूं’ ॥३९॥ भणाणलें ब्रह्मदेवाचें मस्तक । शिवनिंदा करी पांचवे मुख । ऐकुनी त्याची बकबक । काळभैरव कृद्ध जाहला ॥४०॥ भव्य रूप प्रगट केलें । अक्राळ विक्राळ आगळें । डोळे लालेलाल झाले । जळत्या निखार्‍यासारखे ॥४१॥ मग त्या काळभैरवानें । डाव्या करंगळीच्या नखानें । ब्रह्मदेवाचें शिर छटिलें रागानें । अपराध केला म्हणोनी ॥४२॥ तेंव्हा त्या ब्रह्मदेवाचे डोळे । एका क्षणांत चक्क उघडले । आणि त्यानें हात जोडिले । चुकलों चुकलों म्हणोनी ॥४३॥ नारायणेंहि तेंच केलें । भैरवस्तुति-स्तोत्र गाईलें । दोघांनाहि सत्य ज्ञान झालें । प्रत्यक्ष शिव प्रगटले ॥४४॥ देवांनी केली पुष्पवृष्टि । आनंदें भरली सर्व सृष्टि । श्रीशंकराची दयादृष्टि । अभय देई दोघांना ॥४५॥ शिव म्हणे ब्रह्मदेवाला । आणि यज्ञस्वरुपी नारायणाला । मीच हा अवतार घेतला । अज्ञान दूर करायासी ॥४६॥ अष्टभैरव माझे अंशावतार । काळभैरव हा सर्वांहुनी थोर । त्याची तीन स्वरूपें अगोचर । जाणते तेच जाणती ॥४७॥ महाकाळ, बटुकभैरव । तिसरा स्वर्णाकर्षणभैरव । तयांवरी ठेविती भक्तिभाव । त्यांचें कल्याण होतसे ॥४८॥ क्षेत्रपाल, ईशान चण्डेश्वर । मृत्युंजय, मंजुघोष, अर्धनारीश्वर । निलकंठ, दंडपाणी, दक्षिणामूर्तिवीर । अवतार माझेच असती ते ॥४९॥ काळभैरवाची करतील भक्ति । त्यांची होईल कामनापूर्ति । विघ्नेंदुःखें दूर होती । सत्य सत्य वाचा ही ॥५०॥ मग म्हणे काळभैरवासी । तूं जरी माझा अवतार अससी । तरीहि स्पष्ट सांगतों तुजसी । सत्य तें सत्य मानावें ॥५१॥ ब्रह्मदेवाचें पांचवें मुख । माझी निंदा करी नाहक । म्हणुनी फक्त तेंच मस्तक । कापिलेंस तूं कोपानें ॥५२॥ क्रोधाग्नि पेटतां मनीं । विवेकबुद्धि भस्म होऊनी । घडतीं पापें हातूनी । अविचारें अनर्थ होतसे ॥५४॥ तूं वागलास अविचारानें । तुझ्या त्या दुष्कृत्यानें । ब्रह्महत्येच्या महापातकानें । ग्रासिलें असे तुजलागीं ॥५४॥ ब्रह्महत्येचें पाप अघोर । दुष्परिणाम त्याचे थोर । कोणी कितीहि असो बलवत्तर । पापमुक्त न होई ॥५५॥ जो कोणी महापातक करी । तो तो जातो नरकपुरी । अनंत युगें दुःख भारी । भोगणें प्राप्त होतसे ॥५६॥ जेव्हां महापातकी प्राणी । मुक्त होतो नरककुंडांतुनी । त्याला वृक्षवेली शिळा योनी । सप्त लक्ष वर्षे लाभते ॥५७ त्यानंतर कीड, मुंगी जीव योनी । सात हजार वर्षे कष्ट भोगुनी । पशुपक्षादि अनेक जन्म घेऊनी । दुःख भोगी अपार ॥५८॥ हें शिवाचें भाषण ऐकुनी । काळभैरव घाबरला मनीं । म्हणे मुक्त व्हावया पापातुनी । कांहीं उपाय सांगावा ॥५९॥ शिव म्हणे मग त्यासी । एक उपाय सांगतो तुजसी । पृथ्वीवरील ती वाराणसी । अविमुक्त तें क्षेत्र असे ॥६०॥ त्या क्षेत्राचें रक्षण । चण्डिका करिती रात्रंदिन । त्या सर्वांचें नामाभिधान । ऐक आतां सांगतों ॥६१॥ दुर्गा उभी दक्षिणेला । अंतरेश्वरी नैऋत्येला । अंगारेश्वरी पश्चिमेला । सुसज्ज असे सर्वदा ॥६२॥ भद्रकाली असे वायव्येला । भीमचंडी उभी उत्तरेला । महामत्ता ईशान्यदिशेला । क्षेत्ररक्षण करीतसे ॥६३॥ उर्ध्वंकेशी सहित शांकरी । पूर्व दिशेचें रक्षण करी । अधःकेशी आग्नेयकोनावरी । लक्ष ठेवी अखंडित ॥६४॥ ऐसें तें काशीक्षेत्र जाण । भूलोकीं असे पवित्र पावन । तेथील पंचगंगेंत करितां स्नान । पापक्षालन होतसे ॥६५॥ देवदेवता, यक्ष, किन्नर । नाग, सिद्ध आणि विद्याधर । पिशाच्चें आणि नारीनर । होती पापमुक्त तिथें ॥६६॥ त्या क्षेत्रीं तूं जाशील जेव्हां । पापमुक्त तूंहि होशील तेव्हां । वंद्य होऊनी सर्व देवां । सुखें तेथें राहशील ॥६७॥ घ्यावयासी आतां प्रायश्चित्त । कापलेलें मस्तके घे हातांता । काशीला जा भिक्षा मागत । पापमुक्त व्हावया ॥६८॥ ऐसें बोलूनी क्षणांत । कैलासपती झाले गुप्त । काळभैरव तिन्ही लोकांत । भ्रमण करूं लागला ॥६९॥ तो पुढें पुढें चाले जरी । महापातक त्याचा पाठलाग करी । येतां वराणशीच्या वेशीवरी । पाप तेथेंच थांबलें ॥७०॥ काळभैरव प्रवेशता काशीक्षेत्री । हातांतील शीर पडलें खालती । त्या स्थळा ‘कपालमोचन’ म्हणती । तीर्थ प्रसिद्ध झालें तें ॥७१॥ काळभैरव झाला तेथील । शहराचा मुख्य कोतवाल । दैवत थोर काशीतील । सर्वांहुनी ठरला श्रेष्ठ तो ॥७२॥ आधीं दर्शन काळभैरवाचें । नंतर श्रीकाशीविश्वेश्वराचें । ऐशापरी वागती तयांचे । सकल पाप जातसे ॥७३॥ कार्तिक मास तो पवित्र । वद्य अष्टमी पवित्र फार । काळभैरवाचा अवतार । शुभदिनीं त्या जाहला ॥७४॥ कोणतीहि अष्टमी, चतुर्दशी । रविवार किंवा मंगळवार दिवशीं । शरण जावें काळभैरवासी । करावी पूजाप्रार्थना ॥७५॥ तो होतो प्रसन्न ज्याला । दुःख चिंता नसते त्याला । अशुभ अमंगल जातें लयाला । सकल सिद्धी लाभती ॥७६॥ होते इच्छित दीर्घायु संतती । मिळते स्थावरजंगम संपत्ती । काळभैरवाचें माहात्म्य किती । आणि कैसें वर्णावें ॥७७॥ शत्रुभय आणि चोरभय । समूळ निश्चयें नष्ट होय । म्हणुनी तयाचेच पाय । धरावे भक्तिभावानें ॥७८॥ वैभवशिखरीं भक्त चढे । दिनोदिनीं लौकिक वाढे । त्यासी पाहातां काळ दडे । काळभैरवाच्या धाकानें ॥७९॥ राजलक्ष्मी आणि राजमान्यता । मिळे समाजांत मानमान्यता । काळभैरवाच्या सत्य भक्ता । उणे न पडे कांहींही ॥८०॥ स्कंदस्वामींचें भाषण ऐकुनी । समाधान पावले अगस्तीमुनी । काळभैरवस्मरण करीत मनीं । स्वस्थानीं गेले आनंदे ॥८१॥ यास्तव जोडुनी दोन्ही हस्त । म्हणावे काळभैरव वरद स्तोत्र । जपावा काळभैरव मंत्र । निशिदिनीं मनीं अखंड ॥८२॥ ऐसें करील जो सहा मास । काळभैरव प्रसन्न होईल त्यास । देव भक्तांचा होतो दास । स्वयंसिद्ध सत्य हें ॥८३॥ कोणी रंक असो वा राव । हृदयीं धरुनी दृढभाव । प्रार्थना करितां काळभैरव । धाऊनी येई संकटीं ॥८४॥ सदा ठेवुनी सद्वर्तन । करिती जे काळभैरव स्मरण । तयांसी साक्षात् शंकर भगवान । प्रत्यक्ष दर्शन देतसे ॥८५॥ भैरवाचें कराया पूजन चिंतन । काळवेळेचें नसे बंधन । स्त्रीपुरुषांनी त्यासी निशिदिन । भक्तिभावें भजावें ॥८६॥ घरींदारीं, कचेरींत । वाटेंत किंवा प्रवासांत । नामस्मरण करावें अखंडित । तेणें कल्याण होतसे ॥८७॥ काळभैरव होतां प्रसन्न । पळतें पाप आणि दैन्य । मिळतें विपुल धनधान्य । ऐसें सामर्थ्य तयाचें ॥८८॥ अघोरीविद्या, मंत्रतंत्रशक्ती । भैरवभक्तांसी कधीं न बाधती । स्तोत्र हें जेथें पठण करिती । तेथें भुतेखेतें न राहती ॥८९॥ काळभैरवासी नित्य स्मरतां । बंदिवासातून होते मुक्तता । येते हातीं राजसत्ता । ऐसा समर्थ देव तो ॥९०॥ ॐ असितांगभैरवाय नमः । ॐ रुरुभैरवाय नमः । ॐ चंडभैरवाय नमः । क्रोधभैरवाय नमो नमः ॥९१॥ ॐ उन्मत्तभैरवाय नमः । ॐ कपालीभैरवाय नमः । ॐ भीषणभैरवाय नमः । संहारभैरवाय नमो नमः ॥९२॥ ॐ महाकाळा, महाकोशा । महाकाया, विश्वप्रकाशा । मत्ता, महेशा, सर्वेशा । काळभैरवा नमो नमः ॥९३॥ संहाररूपा, खट्वांगधारका । कंकाळा, पापपुण्यशोधका । सुराराध्या, तापहारका । काळभैरवा नमो नमः ॥९४॥ लोलाक्षा, लोकवर्धना । लोस्यप्रिया, श्वानवाहना । भूतनाथा, भूतभावना । काळभैरवा नमो नमः ॥९५॥ हे श्री देवाधिदेवा । करालवदना, काळभैरवा । कृपाशीर्वाद नित्य असावा । पदीं लीन जाहलों ॥९६॥ कुटुंबातील सर्व व्यक्ती । त्यांसी दीर्घायुष्य, आरोग्य, शक्ति । बुद्धि, कीर्ति, संपत्ती । देऊनी वंश वाढवी ॥९७॥ जाऊं आम्ही जेथें जेथें । कार्यसिद्धि होवो तेथें । मनीं कुविचार भलभलते । येऊं नको देऊं तूं ॥९८॥ मिलिंदमाधव याचसाठीं । तुझ्या पायीं घाली मिठी । अपराध पापें कोटीकोटी । क्षमा त्यांची करावी ॥९९॥ घरीं नांदो सतत शांतता । पडूं नये कशाची कमतरता । योगक्षेमाची नसावी चिंता । हेंच देवा मागणें ॥१००॥ शके अठराशे सत्याण्णवासी । माघमासीं कृष्णपक्षीं । चतुर्दशी महाशिवरात्रीसी । ग्रंथ पूर्ण झाला हा ॥१०१॥

			 श्री काळभैरवार्पणमस्तु ॥ शुभं भवतु ॥ ॐ शांतिः शांतिः शांतिः॥

		

	
		
			॥ श्री कालभैरव आरती ॥

			आरती ओवाळूं भावें, कालभैरवाला ।

			दीनदयाळा भक्तवत्सला, प्रसन्न हो मजला ।

			देवा, प्रसन्न हो मजला ॥धृ॥

			धन्य तुझा अवतार जगीं या, रौद्ररूपधारी ।

			उग्र भयंकर भव्य मूर्ति परि, भक्तांसी तारी ।

			काशीक्षेत्रीं वास तुझा तूं, तिथला अधिकारी ।

			तुझिया नामस्मरणें पळती, पिशाच्चादि भारी ।

			पळती, पिशाच्चादि भारी ॥धृ ॥१॥

			उपासकां वरदायक होसी, ऐसी तव कीर्ती ।

			क्षुद्र जीव मी अपराधांना, माझ्या नच गणती ।

			क्षमा करावी कृपा असावी, सदैव मजवरती ।

			मिलिंदमाधव म्हणे देवा, घडो तुझी भक्ती॥

			देवा, घडो तुझी भक्ती ॥धृ ॥२॥

